http://www.berria.info/testua_ikusi.php?Saila=kultura&Iturria=BERRIA&Data=2005-03-15&Produktua=BERRIA&Edizioa=00&Orria=036&Kont=933
2005-03-15     737 hitz
xabier silveira -  nafarroako bertsolari txapelduna 

«Hagitz maila ona dago Nafarroan, eta bide horri eutsi behar diogu» 

Xabier Silveirak jantzi zuen igandean, bigarrengoz jarraian, Nafarroako bertsolarien txapela. Pozik dago lorpenarekin eta lehian parte hartu duten bertsolarien maila onarekin. 
jon abril 

Bigarren txapela jarraian hirugarrena orain 13 urte lehenbizikoz plazaratu zenetik janzteak ez dio ilusiorik galarazi Silveirari. Pozez zoratzen hartu zuen txapela, «bertzelakoan kolpe handia» litzatekeela aitortu du. Ospatu gabe zintzo joan zen etxera goizegi. Kezkatzekoa ote den galdetuta, bera kezkatuko litzatekeela iradoki du, baldin eta hurrengo egunetan ez badu ospatzen. 
Emoziorik ez zenuen ezkutatu igandeko saioan. Txapeldun zinela jakin, eta disimulatu gabe izugarri erakutsi zenuen zure poztasuna. 

Bai, hala da. Espero nuen txapeldun izatea, eta hala izan ez balitz neure buruarekin haserretuko nintzateke. Ilusio handia paratua nuen saioan, eta ilusio handia egin zidan berriz ere txapeldun nintzela jakiteak. Horretara joan naiz txapelketara, eta lortu dut. Ez dut zertan disimulatu beharrik nire poztasun hori. 

Joan den urteko txapelaren ostean, Berria-ri eskaini elkarrizketan «Nafarroak konplexu gehiegi duela» aipatu zenuen. Oraindik hor da konplexua? 

Bai, eta ez dakit ongi zergatik. Nafarroako Txapelketako finala ikusten baduzu, eta, adibidez, berriki joan den Bizkaiko Txapelketarekin alderatzen baduzu, Unai eta Igor hor daudelako, baina bertzelakoan aldea ez da hain handia bi txapelketen artean, maila bertsua dute. Baina oraindik ez dugu lortu konplexu hori gainetik kentzea. Igandean Lakuntzan zegoen giroa ikusita, bertsoak adituta, hagitz maila ona dago Nafarroan, eta bide horri eutsi behar diogu. 

Baina izen berriak ere badatoz. Hor dira Zelaieta, Barberena, eta ez dira bertze batzuk desagertu... 

Hala da, eta horregatik bertan. Finalean Julen Zelaietak egin zuen saioa hagitz polita izan zen, ongi kantatu zuen. Lortu dugu izen berriak eranstea eta lehendik zeudenak ere mantentzea. Orain Julen Zelaieta eta Jon Barberena bezalako bertsolariak, gazteagoak direnak, finalera heldu eta leku bat badutela erakutsi dute. Eta hori pozgarria da. 
«Bertsolaritza lau bertsolariren elitea baino gehiago izatea lortu behar dugu» zenion orduko elkarrizketa hartan ere. Zer zaude elite horretatik hurbilago? 

Ez dakit elite horretatik hurbilago nagoen edo ez. Egia da joan den urtean txapela jantzi nuenetik anitzez ere saio gehiago egiten ditudala, baina elite horrekin egiten ditudanak, oraindik, hagitz guti dira. Ni bertzelako zirkuitu batean mugitzen naiz, alternatiboa deituko niokeena, bertze giro batzuetan, gaztetxeetan, gazte giroetan... gehiago. Oraindik elite horrek pisu gehiegi du. 

Elitea, ordea, beti egon da, badago, eta egonen da. Eta eliteak, derrigor, kopuru ttipia eskatzen du. 
Baina kontua da, eta nik hori aldarrikatzen dut, bertsolaritza ez duela bakarrik eliteak egiten, eta hori ere eraiki behar dugula, eliteaz gain ere badagoela bertsolaritza, eta bagaudela anitz bertsotan ongi aritzen garenak. Espazio horiek sortu behar ditugu. Eta igandeko finala bada horren lekuko ere. 

Puntuei erreparatuta ez da zalantzarik. Baina taula gainean ikusitakoarekin, hurrengo urteetan ere gogotik ari beharko duzu txapela janzteko. 

Uste dut zalantza guti zegoela txapela nik jantziko nuela. Eta puntutan diferentzia badago, eta uste dut taula gainean ere egon zela. Ongi aritu ziren gainerakoak ere, bereziki Estitxu Arozena eta Julen Zelaieta. Hutsik ez nuen egin, hagitz erregular aritu nintzen, eta hori ere nire aldeko izan nuen. 

Erregular jokatu zenuen, baina agian saioa biribiltzea falta izan zitzaizun, goitik jotzea. 

Hori da denek erraten didatena. Agian egia da, baina finaleko tentsioarekin, kontzentrazioarekin, ez da erraza hasi eta buka saio orekatua egitea, hutsunerik ez egitea. Horrek berak badu bere meritua. 

Joan den urtean, berriz, kartzelako bertso saioan biribildu nuen, aukera izan nuelako, hor egon zen aldea. Aurten, ordea, kartzelako gaiak ez zidan aukera hori eman, gaia bera erraza zelako, errazegia zelako bi bertso erraz kantatu nituen, ez nuen goia jo. 

Eta Txapelketa Nagusia aurrez aurre. Baduzu lanik 2005erako. 
Bai. Baina Nafarroako Txapelketa bukatu berri da eta ez dut Txapelketa Nagusian pentsatu nahi oraindik. Ez dakit zer lan egin beharko dudan udaberrian eta udan Txapelketa Nagusia prestatzeko. Dakidana da orain lau urteko lana hobetzeko helburuz joanen naizela ni txapelketara, eta horrek erran nahi du finalean ez banaiz sartuko hor-hor egonen naizela. Hamargarren egin nuen, eta ez da erraza izanen hura errepikatzea. Baina helburu horrekin prestatuko dut Txapelketa Nagusia. 

Silveira eta parranda elkarrekin doazela nahiko zabaldua dago. Nola ospatu zenuen txapela? 

Ospatzen hasi nintzen, baina ez nuen bukatu. Nekatuta nengoen, astelehenerako elkarrizketa mordoa hitzartua nuen, eta burua saioaren ondotik oraindik bertsotan zebilkidan. Gau guztian bertsoa burutik ezin kenduz ibili naiz, eta ez dut ospatzerik izan. 

Ospakizunik egin ez duzula eta, kezkatu behar al dugu? 

Ni izanen naiz lehenbizikoa kezkatzen ez badut ospatzen. Hurrengo egunetarako utziko dut ospakizuna, baina noiz eta nola ez dakidan arren, ospatu, ospatuko dut. 



